«Коми кыв видзан да сӧвмӧдан выль формаяс лӧсьӧдӧм – дінмуса Веськӧдлан котырлӧн уджын медшӧр верктуйясысь ӧтиыс». 

Та йылысь шуис Коми Республикаса Юралысь Вячеслав Гайзер талун Финляндия Республикаысь делегациякӧд аддзысьлігӧн. Делагацияӧ пырисны Велӧдан, культура, спорт, том йӧз да Финляндия Республикаын велӧдчысьяслы сьӧмӧн отсӧг сетан министерствоса Канму секретар Ярмо Линден да Финляндия-Россия Котырса Генеральнӧй секретар Мерья Ханнус. 

Вячеслав Гайзер тӧдчӧдіс, мый национальнӧй кыв да культура видзан да сӧвмӧдан уджӧ выль, ӧнія кадлы лӧсялана босьтчӧм могысь республикаса Веськӧдлан котыр кутӧ дугдывтӧм йитӧд ӧтйӧза организацияяскӧд да национальнӧй ӧтувъяскӧд. 
«Лыддя, мый тайӧ лоӧ зэв тӧдчанаторйӧн велӧдан политикаын, сы вӧсна мый тайӧ уджсӧ веськӧдӧма том йӧз вылӧ, налы колӧ петкӧдлыны, мый кывйыс ловъя, а культура уна нога. И зэв нин тӧдчанаӧн лоӧ висьтавны том йӧзлы сы йылысь, мый кыв тӧдӧм – ыджыд конкуретнӧй буртор удж рынокын да позянлун петкӧдлыны асьтӧ ёна вылынджык тшупӧдын», - шуис В.Гайзер, та дырйи пасйигӧн, мый колӧ пыдісяньджык босьтчыны велӧдан уджтасъяс сӧвмӧдӧмӧ. 

Коми Республикаса Юралысь уськӧдіс тӧд вылӧ, мый велӧдан методикаяс бурмӧдӧм йылысь да велӧдан юкӧнын кыкнанладорса ӧтувъя уджалан ногъяс лӧсьӧдӧм йылысь юалӧмъяс, торйӧн кӧ, видлавсисны Коми Республикаса делегациялӧн Финляндия Республикаса Оулу карӧ ветлігӧн. 

Коми Республикаса йӧзӧс велӧдан министр Владимир Шарков юӧртіс, мый ӧнія кадӧ ёртасьӧ Финляндиякӧд Канму службаӧ да веськӧдланы велӧдан Коми республикаса академия, тайӧ уджӧ зіля пырӧдчӧ Сыктывкарса канму университет. 

Таысь ӧтдор, В.Шарков пасйис Коми Республикаын олӧмӧ пӧртан «Кыв поз» велӧдан проект. Министрлӧн кывъяс серти пӧшти быд муниципалитетын эмӧсь велӧдан учреждениеяс, кодъяс пыдди пуктӧны тайӧ проектсӧ, кодӧ пырӧдчӧны Коми Республикаса оз сӧмын вужвойтырсаяс, но и мукӧд национальносьтя йӧз. 

«Нӧшта ӧти колана проект лоас вӧчӧма Вячеслав Гайзерлӧн водзмӧстчӧм серти, - пасйис В.Шарков. – Финн-йӧгра этнокультурнӧй паркын лоас котыртӧма том йӧзлы войтыркостса гожся лагер. Кута лача, мый тайӧ лагерас кутасны волывлыны и финн том йӧз». 

Коми Республикаса культура министр Артур Рудольф юӧртіс, мый «Коми Республикаса лыддьысянінъяс» проект серти таво кӧсйӧны лӧсьӧдны куим кывъя – роч, коми да финн – интернет-портал. Сылӧн могыс – лӧсьӧдны республикаса районъяс костын сетевӧй йитӧд да компьютерӧн вӧдитчысьяслы нуӧдны блогъяс. 

Велӧдан, культура, спорт, том йӧз да Финляндия Республикаын велӧдчысьяслы сьӧмӧн отсӧг сетан министерствоса Канму секретар Ярмо Линден пасйис ӧткымын конгресс да форум, мыйяс отсӧгӧн вежсьӧны опытӧн да дасьтӧны выль помшуӧмъяс этша лыда войтыръяслысь кыв видзан юкӧнын. Пример пыдди вӧлі вайӧдӧма Россия-Финляндияса форум, коді 2009 воын вӧлі Сыктывкарын. 

«Форум дырйи вӧлі петкӧдлӧма 362 проект Россияса 42 дінмуысь. Локтан форум лоас Новгородын, кӧні тайӧ проектъяссӧ пыдісянь видлаласны. Татшӧм мероприятиеясыс – шоча овлысь позянлун дінмуяслы пыдди пуктыны да сӧвмӧдны ёртасьӧм. Тайӧ вӧчӧ позянаӧн весиг ичӧт организацияяслы сӧвмӧдны войтыркостса ёртасьӧмсӧ», - пасйис Я.Ланден.

Финляндия-Россия Котырса Генеральнӧй секретар Мерья Ханнус тӧдчӧдіс, мый вужвойтыр кывъяслӧн мытшӧдъясыс – тайӧ абу кутшӧмкӧ торъя войтырлӧн мытшӧдъяс. 

«Таӧн паныдасьлӧны став войтырыс, сы вӧсна и сьӧкыдлунъясыс ӧткодьӧсь. И збыльысь, миянлы лоас пӧльза кывъяслы отсӧг сетӧмын выль методъяс йылысь сёрниысь. Но и ӧнія ӧтувъя проектъяс ваясны кыкнанладорлы тӧдчана буртор», - шуис М.Ханнус.

«Зэв уна уджтас, мыйясӧс ми ӧтвылысь пӧртам олӧмӧ, – велӧдан юкӧнын, культураын, дерт жӧ, кывъяс видзан да сӧвмӧдан юкӧнын – зэв бур бӧртасаӧсь, да ми лача кутам, мый и водзӧ тадз коляс. Чайта, мый тіян волігӧн ті верманныд тӧдмавны мыйкӧ выльтор, да тайӧ бур ногӧн петкӧдчас водзӧ вылӧ миян уджын», - кывкӧрталіс Вячеслав Гайзер. 
